	        ‘O NIDO ‘E RONDINE               

	E’ appena trasuta ‘a primmavera

ed è spuntata ‘a primma viola,

ha tirato ‘a capuzzella for’a terra

e pe ll’aria nu prufumo delicato

se spanne cu mille fragranze.

Na priezza guardanne stu sciore,

na gioia me trase ‘int’o core.

Fora ‘o balcone, dint’o spicule,

in alto a sinistra ‘e chi guarda,

ce steva nu nido d’aucielle,

l’aveveno lasciato, l’anno prima,

na bella coppia ‘e rinnulelle.

E’ già passato quacche ghiuorno

e chistu nido è sempe vuoto;

a na cert’ora, quanno è sera,

se regna ‘o cielo ‘e rinnulelle,

ma chelle mie nun so’ turnate.

Vuò vedè ca trasvulanno,

nu malore all’impruvviso,

nun ritorneno cchiù ccà ?

‘A distanza è longa assaie

e st’animalucce accussi doce,

pe nu mumento ‘e debulezza,

hanno avuto na brutta ventata

e so’ cadute mmiez’o mare.

Stammatina, vers’e ll’otto,

aggio nutato na cosa strana,

se senteva, ma a distanza,

nu cinquettio d’animalucce:

Vuò vedè ca so’ turnate ?

Nun ve dico quanta gioia,

che testulelle ‘a for’o nido,

sti ddoie belle rinnulelle,

cu n’aria stracca, ma felice,

faceveno festa a modo loro,

muvenno attuorno ‘a capuzzella,

me vuleveno fa’ ntennere:

finalmente stamme ccà !

So’ felice comme na Pasqua,

pe cinco mise o fors’e cchiù,

quanta gioia dint’a sta casa !




